Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка (“Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од И.М., поднесена против ЕВН Македонија АД Скопје, по предметот Барање за пристап до информации од јавен карактер, на 16.12.2025 година го донесе следното

                                                      Р Е Ш Е Н И Е

1.Жалбата изјавена од И.М., поднесена против ЕВН Македонија АД Скопје, заведена во Агенцијата со бр.08-594 на 04.12.2025 година, по предметот Барање за пристап до информации од јавен карактер, СЕ УВАЖУВА и предметот се враќа на повторно постапување пред првостепениот орган.
2.Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

И.М., како што е наведено во Жалбата, на 27.11.2025 година поднел Барање за пристап до информации од јавен карактер до ЕВН Македонија АД Скопје, со кое побарал по да му биде доставен одговор на следните прашања:
„1. Барам одговор кoj субјект правно или физичко лице е заведено како сопственик на броило за електрична енергија за место на ул. Јани Лукровски, бр. 3-8/2, Скопје-Гази Баба, за деловен простор во склоп на Пензионерски Дом Автокомоманда во подрум наменет за фитнес центар?
2. Барам одговор кoj субјект правно или физичко лице во својство на налагодавач се јавува како плаќач на фактурите за потрошена електрична енергија за период од месец јануари до месец октомври 2025 година за електрично броило за деловен простор во кој е сместен: Корисник – Друштво за трговија и услуги СТРОНГ ЕНД ХЕЛТ ДООЕЛ СКОПЈЕ ул. Ташко Караџа, бр.10-2/4. Скопје-Гази Баба; Подружница ФИД-ЏИМ Скопје ул. Јани Лукровски бр. 3-8/2, 1000 Скопје-Гази Баба?
3. Барам одговор со информација за вкупно потрошена и фактурирана електрична енергија поединечно по месеци за период од една година од месец јануари 2024 година до месец декември 2024 година за електрична енергија за деловен простор на ул. Јани Лукровски број: 3-8/2 , Скопје-Гази Баба наменет за фитнес центар ФИД-ЏИМ и кој субјект правно или физичко лице во својство на налагодавач се јавува како плаќач на фактурите за потрошена електрична енергија за наведениот период кој се бара“.
	Постапувајќи по наведеното барање, Имателот на информации до Барателот доставил Одговор на барање бр.03-1568/1 од 27.11.2025 година, со кој го известува Барателот дека „...во Електронскиот систем на евиденција корисниците се евидентираат со број на корисник врз основа на кој се врши пребарувањето во систем...во системот по име не е најден корисник Друштво за трговија и услуги Стронг енд хелт дооел Скопје и Фид-Џим Скопје, следствено на кое неможе да се утврди и кој е плаќач на истиот кориснички број ниту колку е потрошена и фактурирана електричната енергија за наведениот период...“.
	Незадоволен од добиениот Одговор, Барателот доставил Жалба до Агенцијата, заведена под бр.08-594 на 04.12.2025 година. Во Жалбата се наведува дека истата е поднесена „...поради тоа што на барањето имателот до барателот доставил одговор на барањето само во вид на известување со кое се оправдуваат дека во нивна евиденција нема регистрирано таков субјект...како корисник на броилото...но не дава одговор на второто и третото прашање...“.
	Агенцијата, преку е-маил заведен со бр.08-594 од 04.12.2025 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.
Имателот на информации на 11.12.2025 година преку електронски пат до Агенцијата достави Одговор на Жалба бр.03-1628/1 од 10.12.2025 година во кој наведува дека доставениот Одговор бр.03-1568/1 од 27.11.2025 година до Барателот е доставен „...со оглед дека Барателот Иво Младеновски нема доставено кориснички број за кој субјект ги бара информациите: кој е евидентиран корисник, кој ги вршел плаќањата...“.
	Постапувајќипо Жалбата и останатите расположливи списи по предметот, Агенцијата за заштита на правото на слободен пристап до информациите од јавен карактер истата ја уважи и предметот го врати на повторно постапување пред првостепениот орган, поради следното:
Имателот на информации не постапил правилно и во целост согласно Законот за слободен пристап до информации од јавен карактер. Имено, наместо да одговори со Одговор на барање, Имателот на информации бил должен да постапи согласно член 20  и 21 од Законот за слободен пристап до информации од јавен карактер.
Имателот на информации не ги испочитувал одредбите од Законот за слободен пристап до информации од јавен карактер со тоа што не постапил  согласно член 20 став 1 од Законот за слободен пристап до информации до јавен карактер кој гласи “Ако имателот на информации позитивно одговори на барањето или ако барањето делумно или целосно го одбие, за тоа ќе донесе решение“.
Агенцијата му укажува на Имателот на информации дека при повторното постапување е должен да го земе во предвид член 88 став 1 од Законот за општата управна постапка и до Барателот да достави управниот акт – решение, изработено во писмена форма, а кое треба да содржи: вовед, диспозитив, образложение, правна поука, потпис од овластеното службено лице и печат.
Агенцијата, исто така, му укажува на Имателот на информации, дека согласно член 3 став 1 алинеја 2 од Законот за слободен пристап до информации од јавен карактер е утврдено дека: „информација од јавен карактер е информација во која било форма што ја создал или со која располага имателот на информацијата согласно со неговите надлежности“, а согласно член 10 став 1 од истиот Закон е должен да ја информира јавноста со објавување на податоци од негова надлежност, како и на  други информации кои произлегуваат од надлежноста и работата на имателот на информацијата. 
При повторното постапување по предметното Барање Имателот на информациие должен одново да го разгледа Барањето и да постапи согласно одредбите од Законот за слободен пристап до информации од јавен карактер, односно по укажувањата на Агенцијата. 
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба. 
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

                                                                                          Директор,
                                                                                   Пламенка Бојчева

